
Жылуулук менен камсыздоо системасынын үй ичиндеги тармактарын жана инженердик жабдыктарын (борбордук жылытуу жана ысык суу менен камсыздоо) техникалык жактан тейлөө боюнча

Нускама
1. Терминдер жана аныктамалар
1.
Жылуулук менен камсыздоо системасынын үй ичиндеги тармагын жана инженердик жабдыктарын (борбордук жылытуу жана ысык суу менен камсыздоо) техникалык жактан тейлөө боюнча бул Нускамада пайдаланыла турган терминдер  жана аныктамалар:
Көп батирлүү турак үй – жалпы үлүштүк менчиктин бардык элементтерин өзүнө камтыган эки же андан көп турак жана турак эмес жайлардын менчик ээлеринин жыйындысы. 

Авария – параметрлердин олуттуу өзгөрүүсүнө алып келе турган жабдуулардын жабыркашы же иштеги бузулуулар. 

Көп батирлүү үйдүн турак жана турак эмес жайларындагы менчик ээлеринин үлүштүк менчиги – турак жана турак эмес жайлардын ичинде жайгашкан жана экиден ашык менчик ээлерин тейлей турган жылуулук берүү жана ысык суу менен камсыздоо системасынын инженердик жабдуусу.
Батир ээлеринин жеке менчиги (батирлердин ичиндеги жылуулук менен камсыздоо түйүндөрү) – батир  ичиндеги  жайлуулук шартынын  элементтери болуп саналат, б.а. суу бөлүштүрүү арматурасы, жылыткыч аспаптары жана жылуулук аспаптарына жана суу бөлүштүрүүчү крандарына өткөргүч түтүктөрдү бириктиргичтер.
Турак үйдүн ыйгарым укуктуу өкүлү – үйдүн тургундарынын жалпы чогулушу менен шайланган, аткарылган жумушту кабыл алууга, техникалык тейлөө үчүн түшкөн жана пайдаланылган акча каражаттарын текшерүүгө жана аткарылган жумушту кабыл алуунун Актысына кол коюуга укуктуу үй комитетинин төрагасы (үйком) же турак-жай ээлеринин шериктештигинин төрагасы (ТЖЭШ), турак-жай курулуш кооперативинин (ТЖКК), турак-жайды эксплуатациялоо кооперативинин  (ТЖЭК) ж.б. башкармалыктардын төрагасы.

Керектөөчү (абонент) – жылуулук энергиясын пайдалануучу:

· көп батирлүү үйдө - батирдин менчик ээси;

· көп батирлүү турак үйдө жайгашкан түзүмү өзгөртүлгөн батирлерде – юридикалык тарап.

Жылуулук пункту (ЖП) – жылуулук керектөөнүн түрлөрү боюнча жылуулук алып жүргүчтү бөлүштүрүүгө арналган жылуулук түйүнү.
Жеке жылуулук пункту (ЖЖП) – имаратты же анын бөлүгүн тейлеген жылуулук пункту.

Борбордук жылуулук пункту (БЖП) – эки же андан көп имараттарды тейлеген жылуулук пункту.

Жылытуу системасы – жылытыла турган жайларга керектүү, тиешелүү көлөмдөгү жылуулукту берүүгө, ташууга жана алууга багытталган конструктивдүү элементтердин өз ара байланышынын жыйындысы.

Жылуулук өткөргүчтөр – жылуулук булагынан жылытуу аспаптарына жылуулукту ташуучу элемент. 
Жылытуу аспаптары – имаратка жылуулук  берүүчү элемент.

Жеткирүүчү жана кайра кетүүчү магистралдар – жылуулук алып жүрүүчүлөр бериле турган жана сууп калган жылуулук алып жүрүүчүлөр чыга турган жылуулук өткөргүчтөрү.

Тик турма түтүк – вертикалдуу түтүктөр же каналдар.

Бутактар – горизонталдуу түтүктөр же каналдар.

Бириктиргичтер – тик турма түтүк же бутак менен аспаптын ортосундагы бириктирүүчү  түтүктөр.

Техникалык тейлөө – жабдууну белгиленген иш аракети жана ташуу боюнча пайдаланууда анын  ишке жөндөмдүүлүгүн же оң абалда болуусун көзөмөлдөө боюнча иштер же иштердин топтому.
Техникалык пайдалануу – ташууну, техникалык тейлөөнү жана оңдоо иштерин камтыган пайдалануунун баскычы.

Күнүмдүк оңдоо иштери – жылуулук менен камсыздоо системасынын жабдыктарын алмаштыра турган жана (же) калыбына келтире турган кээ бир бөлүктөрүнүн ишке жөндөмдүүлүгүн камсыздоо же калыбына келтирүү үчүн аткарылган оңдоо иштери.
Капиталдык оңдоо иштери – жылуулук техникалык жабдыктын ресурсунун базалык бөлүктөрү менен кошо каалаган бөлүктөрүн алмаштыруу, толугу менен же ага жакыныраак калыбына келтирүү жана оң абалда болуусун  камсыз кылган оңдоо иштери.

Агым – турак жана турак эмес жайлардын ээлеринин иштебеген жылуулук пайдалануучу жабдыктары  жана суу бөлүштүргүч түзүлүштөрү (суу жылыткычтар, аралаштыргычтар) аркылуу муздак суунун ысык суу системасына кошулушу (кайра артка кайтышы).  
Көп батирлүү үйдөгү турак эмес жай - көп батирлүү үйдүн үй курулушу боюнча алгачкы долбоорунда каралган жана турак жайдан турак эмес жайга которулган, жашоо үчүн эмес башка максаттар үчүн, мисалы, жарандардын ден соолугуна терс таасирин тийгизе турган өндүрүш жана ишканалардан сырткары, соода-сатык, коомдук тамактануу, турмуш-тиричиликтик тейлөө, кеңселер үчүн  пайдаланылган көп батирлүү үйдөгү жай. 

Адистештирилген уюм – менчик түзүмүнө карабастан турак жайдын техникалык тейлөөсүн ишке ашыра ала турган юридикалык тарап. 

2. Техникалык тейлөө боюнча иштерди каржылоо 

2.
Турак жана турак эмес жайлардын менчик ээлеринин жалпы үлүшүндө турган үй ичиндеги тармак жана инженердик  жабдууларды техникалык жактан тейлөө үчүн болгон каражаттар жана төлөм эсеби, Кыргыз Республикасынын Монополияга каршы жөнгө салуу чөйрөсүндөгү ыйгарым укуктуу мамлекеттик орган  (мындан ары – Мамлекеттик орган) тарабынан бекитилет. Тариф техникалык тейлөөнү жүзөгө ашыра турган кызматкердин акы төлөмүнө болгон чыгым беренесин чагылдырат.

3.
Жылуулук менен камсыздоочу уюмдар тарабынан аткарыла турган үй ичиндеги тармакты жана инженердик жабдыкты техникалык жактан тейлөө үчүн (жылытуу жана ысык суу менен камсыздоо) акы төлөмдөр төмөнкүдөй жүргүзүлөт:

- көп батирлүү турак үйлөрдө жылуулук энергиясын пайдаланган батирлердин ээлери үчүн – үйдүн өзүнчө эсебиндеги каражаттардын негизинде калк үчүн белгиленген тариф боюнча;

- көп батирлүү турак үйдө жайгашкан башка түзүмгө өзгөртүлгөн батирлерде жылуулук энергиясын пайдаланган юридикалык жактар үчүн – өзүнчө Келишим менен Керектөөчүнүн каражаттарынын эсебинен башкалар үчүн белгиленген тариф боюнча.

4.
Турак-жай ээлеринин шериктештиги (ТЖЭШ), турак-жай курулуш кооперативи (ТЖКК), турак-жайды эксплуатациялоо кооперативинин (ТЖЭК) башкармалыктары жана ТЖЭШтин башкача түрлөрү жашоочулардын жалпы чогулушунун чечими менен керектөөчүгө жылуулук жеткирип, техникалык жактан тейлөөнү жүргүзүп, жылуулук менен камсыздаган ишкана менен техникалык жактан тейлөөгө келишим түзүүгө укуктуу.    
Эгерде батирлердин ээлеринин үлүштүк менчигинде турган көп батирлүү турак үйдүн үй ичиндеги жылуулук менен камсыздоо тармагын жана инженердик жабдыктарын техникалык тейлөө Кыргыз Республикасынын мыйзамдарына ылайык ТЖЭШ, ТЖКК, ТЖЭК жана башка атайын мекемелердин аркулуу жүргүзүлсө, анда турак үйдүн ички түйүнүн жылытуу мезгилине даярдоо боюнча жоопкерчилик турак үйдүн ыйгарым укуктуу өкүлүнө жүктөлөт.
5.
Эгер техникалык тейлөө жылуулук менен камсыздоочу ишкана тарабынан жүргүзүлбөсө, анда Керектөөчү жалпы үлүштүк менчикте турган жылуулук менен камсыздай турган үй ичиндеги системанын техникалык тейлөөсү үчүн болгон кызматтарды, үйдүн ыйгарымдуу өкүлү менен түзүлгөн техникалык тейлөөнүн  өзүнчө келишими боюнча төлөйт.
6.
Турак үйдүн турак жана турак эмес жайларынын менчик ээлеринин менчиктик үлүшүндө турган үй ичиндеги түйүндөр менен инженердик жабдуулардын техникалык тейлөөсүнө жумшала турган каражаттар, ар бир үй боюнча жылуулук менен камсыздай турган ишкананын эсебине топтолуусу керек жана турак үйдүн ыйгарымдуу өкүлүнүн көзөмөлү астында чыгымдалат.
Эгерде үй ичиндеги түйүндөр менен инженердик жабдуулардын техникалык тейлөөсү жылуулук менен камсыздоочу ишкана тарабынан эмес, түзүлгөн келишимге ылайык адистештирилген ишкана тарабынан жүзөгө ашырыла турган болсо, анда техникалык тейлөө үчүн болгон каражаттар турак үйдүн жашоочуларынын жалпы чогулушунун чечимине ылайык топтолот жана чыгымдалат. 

7.
Жылуулук менен камсыздоодон баш тартышкан көп батирлүү үйлөрдүн турак жана турак эмес жайларынын ээлери, үйдүн жалпы мүлкү менен бирге үй ичиндеги жылуулук системасын кармоого багытталган жалпы чыгымдарга өзүлөрүнүн жалпы мүлкүнө пропорциналдуу түрдө катышууга милдеттүү. 

3. Техникалык тейлөө боюнча жумуштардын түрлөрү жана аларды аткаруунун тартиби
8.
Жылуулук менен камсыздоо системасынын үй ичиндеги тармагын жана инженердик жабдыктарын (жылытуу жана ысык суу менен камсыздоо) техникалык жактан тейлөө иштерине кезектеги оңдоо иштери, авариялык тейлөө жана профилактикалык текшерүү, жылуулук менен камсыздоо системасынын  үй ичиндеги тармактарын жана инженердик жабдыктарын капиталдык оңдоо иштери кирет.


Иштин түрлөрү жана аларды аткаруу көлөмү турак үйдүн эсебинде топтолгон акча каражаттарынын чегинде жүзөгө ашырылат, ал эми эсепте каражат жок учурда иш жалпы чогулуштун чечими менен көп батирлүү үйдүн турак жана турак эмес жайларынын ээлеринен кошумча чогултулган акча каражаттарынын эсебинен жүргүзүлөт. 


Иш алгылыктуулугуна жараша (авариялык оңдоо, техникалык тейлөө жана оңдоо) аткарылат. 

Иштин  түрлөрү:
а) техникалык тейлөө: 
Элеватордук түйүн жана жылуулук менен камсыздоонун үй ичиндеги тармагын жана инженердик жабдыктарын (жылытуу жана ысык суу менен камсыздоо) ревизиялоо:

· бардык тээктердин ишке жөндөмдүүлүгүн текшерүү;
-    эсептегич учтарын орнотуу менен соплону ревизиялоо;

· кир топтогучтарды ревизиялоо жана жууп-тазалоо;

· ширетип кошулган жерлерде жана фланцтык бириктиргичтердеги боштуктарды табуу максатында өткөргүчтөрдү сыртынан кароо;
· термометрлердин чөнтөктөрүнө май куюу;
- үй ичиндеги жылуулук менен камсыздоо тармагын жана инженердик жабдыктарын изоляциясынын жана коррозияга каршы жабдуусунун бар болуусун жана абалын текшерүү, аларды аз-аздап калыбына келтирүү;

- тик турма түтүктөрдөгү вентилдерди, маховиктерди текшерүү жана ревизиялоо, сальниктерди кайра шыкоо;

- турак үйдүн ичиндеги жылытуу жана ысык суу менен камсыздоо системасын гидравликалык сыноо;

- турак үйдүн жылытуу жана ысык суу менен камсыздоо системасынын өткөргүч түтүктөрүн гидропневматикалык жууп-тазалоо;

- түтүктөрдү, бузулган бекиткич арматураларды, үй ичиндеги түйүндөрдү, жылуулук жана ысык суу менен камсыздоо системасынын үй ичиндеги тармактарын жана инженердик жабдыктарынын изоляцияларын аз-аздан алмаштыруу;
- жылуулук алып жүргүчтөрдүн параметрлерин көзөмөлдөө аспаптарынан көрсөткүчтөрдү алуу, ченөө маалыматтарды иштеп чыгуу жана, оңдоо иштерин аткаруу;

- жылытуу жана ысык суу менен камсыздоону план боюнча иштетүү жана токтотуу.

б) авариялык оңдоо иштери:

- батирлердин жалпы менчиктик үлүшүндө турган жылуулук менен камсыздоонун үй ичиндеги тармактары менен инженердик жабдыктарын, ошону менен бирге тик турма түтүктөрдүн бузулууларын оңдоо (бекиткич арматурадан суу агып калганда же түтүктүн жарылуусунда өчүрүү, агызуу, толтуруу жана жылуулук менен камсыздоочу системаны кошуу, ошондой эле жылуулук менен камсыздоонун үй ичиндеги түйүндөрү менен инженердик жабдыктарындагы башка авариялык кырдаалдарды жөнгө салуу). 

в) капиталдык оңдоо иштери: 

Капиталдык оңдоо иштери боюнча иштердин тизмесине техникалык тейлөө иштердин бардык түрлөрү жана төмөнкү иштер кирет: 

- өткөргүч түтүктөрдүн системасын жууп-тазалоо;

- айрым тетиктерди алмаштырууну же оңдоону, фланцтык бетин жана ээрдин клапанын курчутууну өзүнө камтыган жөнгө салуучу арматураны оңдоо;

- кыймылга келтирүүчү механизмдерди жана электр кыймылдаткычтарды оңдоо же алмаштыруу;

- толук чечүүнү, кебер жана тунмадан тазалоону, ийриленген түтүктөрдү жана суу жылыткычтардын сыйдыргычтарын алмаштырууну камтыган суу жылыткычтарын оңдоо.

Турак-жай ээлеринин жалпы үлүштүк менчигинде турган жылуулук менен камсыздоонун үй ичиндеги тармагын жана инженердик жабдыктарын толугу менен калыбына келтирүү иштерин камтыган капиталдык оңдоо иштери турак үйдүн эсебиндеги каражаттардын чогулуусуна байланыштуу жүргүзүлөт. Капиталдык оңдоодон кийин жылуулук менен камсыздоо системасынын суу түтүктөрү гидравликалык сыноолордон өткөрүлөт. 

9.
Жылуулук менен камсыздоочу үй ичиндеги түйүндүн техникалык тейлөөсүн жүзөгө ашыра турган жылуулук менен камсыздоочу жана/же башка адистештирилген ишкана төмөнкүлөрдү аткаруусу зарыл: 

а) Турак үйдүн ыйгарым укуктуу өкүлүнүн макулдугу менен жана акча каражаты бар болгондо ар бир турак үйдүн жылуулук менен камсыздоо тармагынын ички түйүнүн жана инженердик жабдыктарын пландык-өндүрүштүк иштерин аткаруунун жылдык графигин түзүү.

б) Пландык-өндүрүштүк иштерди ушул Нускаманын 8-пунктундагы иштердин графигине ылайык аткаруу. Акча каражаты жок учурда авариялык иштер гана аткарылат.

10.
Жумуштардын аткарылуусу үйлөрдүн жылуулук менен камсыздоо тармагынын ички түйүнүн жана инженердик жабдыктарын техникалык жактан тейлөөнү жүргүзгөн жылуулук менен камсыздоочу мекемелердин же адистештирилген мекемелердин өкүлдөрү жана турак үйдүн ыйгарым укуктуу өкүлү тарабынан кол коюлган кабыл алуу-берүү Актысы менен ырасталат. Ыйгарым укуктуу өкүл жок учурда Акт көп батирлүү үйдүн эки менчик ээси тарабынан кол коюлат. 

11.
Үй ичиндеги тармактын жана инженердик жабдыктардын ээлери текшерүү, оңдоо жана жөнгө салуу иштерин жасоо үчүн үйдүн жалпы үлүшүндөгү өткөргүч түтүктөргө жана жабдууларга кирүүгө тоскоолсуз жол бериши керек. 

12.
Жылуулук менен камсыздоочу ишкана жылуулук менен камсыздоочу системанын инженердик жабдууларына кирүүгө тоскоолдуктар жаралган учурда бузулууларды оңдоо жана калыбына келтирүү иштерин жүргүзбөйт. Бул иштер үй ичиндеги түйүн жана инженердик жабдуу ээлеринин өздүк эсебинен жүзөгө ашырылат. 

13.
Эгер подвалда электр жарыгы жок болсо же ал жакта фекалиялык суулар, таштандылар толгон болсо, бул жерлерди тиешелүү тартипке келтирмейинче жылуулук менен камсыздоочу мекеме тарабынан техникалык тейлөө иштери жүргүзүлбөйт. 

14.
Өздүк менчикте турган жабдыктын бузулушу үчүн көп батирлүү үйдө жайгашкан турак жана турак эмес жайлардын ээси жоопкерчилик тартат. Өздүк менчикте турган суу бөлүштүргүч жана суу жылытуу жасалгаларынын бузулууларын табууну жылуулук менен камсыздоочу мекеме жүргүзбөйт. 

15.
Жарандардын менчигинде турган жана жылытуу жана ысык суу менен камсыздоо үчүн пайдаланган квартиралардын үй ичиндеги жылуулук менен камсыздоо тармагын оңдоо боюнча иштер жылуулук менен камсыздоочу мекемелер тарабынан бул мекеме менен иштелип чыккан жана ыйгарым укуктуу мамлекеттик орган менен макулдашылган прейскурант боюнча Керектөөчүнүн билдирмеси боюнча кошумча төлөм акыга аткарылат. 

16.
Техникалык тейлөө иштери ТЖЭШ, ТЖКК, ТЖЭК, кондоминиумдардын жана башка адистештирилген ишканалар тарабынан аткарылган үйлөрдөгү жооптуу адамдар жылуулук менен камсыздоонун үй ичиндеги түйүндөрү менен инженердик жабдууларга өз учурунда жана сапаттуу техникалык тейлөө өткөрүүлөрү, ошондой эле жылуулук менен камсыздай турган ишкана менен биргеликте жылуулук менен камсыздоо системасын жылуулук берүү мезгилине карата даярдоо боюнча иш-чараларды аткарып, жылуулук менен камсыздоо системасынын инженердик түйүндөрүнүн ишке даярдыгы туурасында эки тараптуу акт түзүүлөрү зарыл. 

17.
Үй ичиндеги жылуулук менен камсыздоо системасынын техникалык тейлөөсү башка адистештирилген ишкана тарабынан жүзөгө ашырылган көп кабаттуу үйлөрдүн турак жана турак эмес жайларындагы жылуулук энергиясынын сапаты үчүн  жылуулук берүүчү уюм жооп бербейт.
_______________ О. М. Артыкбаев

